
რეზონანსი 
ხომ არ იჩქარა კვირიკაშვილმა სარგსიანისთვის პრემიერ-მინისტრობის მილოცვა? (რეზონანსი) 
ავტ.: მარიამ კუპატაძე

გამოცემა წერს, რომ სომხეთის პრემიერ-მინისტრად დამტკიცება გიორგი კვირიკაშვილმა სერჟ სარგსიანს ერთ-ერთმა პირველმა მიულოცა, რის გამოც ოპოზიცია და ქართული საზოგადოების ნაწილი საქართველოს პრემიერს აკრიტიკებს. 
„რეზონანსი“ კიდევ ერთხელ დაინტერესდა საზოგადოების წევრების მოსაზრებით და მათ შემდეგი კითხვით მიმართა: ხომ არ იჩქარა კვირიკაშვილმა სარგსიანისთვის პრემიერ-მინისტრობის მილოცვა?

სერგო ვარდოსანიძე: "არ ვთვლი, რომ მილოცვა ნაჩქარევი იყო. პრემიერ-მინისტრად ვინ დაინიშნებოდა, სომხეთის პარლამენტის შიდა საქმე იყო, როდესაც უკვე ხალხი გამოვიდა და მოითხოვა პრემიერის გადადგომა, თვითონ სარგსიანის გადაწყვეტილება, იძულებითი იყო თუ ნებაყოფლობთი, ვთვლი, რომ მაინც ვაჟკაცური იყო. მან საკუთარ ამბიციებს არ ამსხვერპლა მთელი სომხეთი და სახელმწიფო ინტერესები".

გოგი თორაძე: „მეზობელი ქვეყანაა და ალბათ, დაასწრო სხვას და მიულოცა. ამით, ვფიქრობ, გამოამჟღავნა თანხმობა ამ ფაქტთან დაკავშირებით“.

მიხეილ ღანიშაშვილი: „რა თქმა უნდა, შეცდომა იყო. ცალსახად შეცდომა იყო, რადგან ამ შემთხვევაში საქართველოს ეს დადებითი პოზიცია სასურველი არ იყო. შედეგი ყველამ კარგად ვნახეთ - სარგსიანმა თანამდებობა დატოვა“.

ავთო სულაბერიძე: „ვფიქრობ, ეს ჩვეულებრივი დიპლომატიური ჟესტი იყო. ვინც არ უნდა ყოფილიყო, მიულოცავდა. კვირიკაშვილს რომ ცოდნოდა, როგორ განვითარდებოდა მოვლენები, ამ ნაბიჯს არ გადადგამდა. ასეც რომ არ ყოფილიყო, ის, როგორც სახელმწიფო მეთაური, ვალდებული იყო, მიელოცა ახალი თანამდებობა მეზობელი სახელმწიფოს მეთაურისთვის“.

"ფაროსანასთან ბრძოლაში მოსახლეობამ სპეციალისტების რეკომენდაციები უნდა შეასრულოს" (რეზონანსი) 

საქართველოს პრემიერ-მინისტრის გიორგი კვირიკაშვილის თქმით, ფაროსანასთან ბრძოლაში გადამწყვეტი მნიშვნელობა აქვს მოსახლეობის ინტენსიურ ჩართვას და მათი მხრიდან სპეციალისტების რეკომენდაციების ზედმიწევნით შესრულებას. 

"მხოლოდ ერთობლივი ძალისხმევით არის შესაძლებელი ამ გამოწვევასთან გამკლავება. სახელმწიფომ ძალიან დიდი ძალისხმევა გასწია იმ ზიანის მინიმუმამდე დასაყვანად, რაც აზიურმა ფაროსანამ მოუტანა დასავლეთ საქართველოს მოსახლეობას", - აღნიშნა კვირიკაშვილმა და დასძინა, რომ ეს არის ძალიან დიდი გამოწვევა, არა მხოლოდ საქართველოსთვის, არამედ მსოფლიოს არაერთი ქვეყნისთვის.
რა ხდება "ოცნებაში" - შერიგება თუ შერიგების იმიტაცია (რეზონანსი) 

ავტ.: ნინო ქეთელაური

სტატიის თანახმად, „ქართული ოცნების“ დაპირისპირებული მხარეები შერიგებას იწყებენ. „გავიარეთ ეს, ისტორიას ჩავაბარეთ და უკან მიბრუნება არ ღირს“, - ასეთია საპარლამენტო უმრავლესობის წევრ დავით ჭიჭინაძის ახალი პოზიცია, რომელიც მან თანაგუნდელებს შორის არსებული დაპირისპირების გამო, მისი და უმრავლესობის ლიდერ არჩილ თალაკვაძის შეხვედრის შემდეგ დააფიქსირა.

არც ერთი მათგანი საუბრის დეტალებს არ ამხელს, თუმცა ორივე აღნიშნავს, რომ „კითხვები ამოწურულია“.

ჟურნალისტი წერს, რომ „ოცნების“ შერიგების არ სჯერათ პოლიტოლოგებს. მათი თქმით, ამ ეტაპზე, საპრეზიდენტო არჩევნების გამო ორივე მხარე ცდილობს, წარსული ჩაფარცხოს, სინამდვილეში, ამით დაპირისპირება არ დასრულებულა და არჩევნების შემდეგ ისევ განახლდება.
კონსტიტუციონალისტი ვახტანგ ძაბირაძე ამბობს, რომ შერიგების არ სჯერა. მისი თქმით, საპრეზიდენტო არჩვნების წინ არც ერთ მხარეს განხეთქილება არ აწყობს, ამიტომ შერიგება დააფიქსირეს, სინამდვილეში კი, არჩევნების შემდეგ დაპირისპირება ისევ განახლდება.

პოლიტოლოგი სოსო ცისკარიშვილი ამბობს, რომ „ქართული ოცნება“ არც თავიდან ყოფილა ერთი მთლიანობა, ახლა მიმდინარე პროცესი კი მეტყველებს იმაზე, რომ პარტიული სადავეები უკვე დაკარგულია ან არ ცდილობენ მის გამოყენებას.

რას ნიშნავს, როდესაც რუსეთი ამბობს, რომ საქართველოსთან ურთიერთობა გაუმჯობესდა (რეზონანსი) 

ავტ.: ეკატერინე ბასილაია
რუსეთსა და საქართველოს შორის ურთიერთობები თანდათანობით უმჯობესდება და ტატუნაშვილის საქმე ამას ხელს ვერ შეუშლის. ასევე თბილისმა როგორც იქნა აღიარა, რომ აფხაზეთისა და "სამხრეთ ოსეთის" მცხოვრებლები თავს საქართველოს მოქალაქეებად არ მიიჩნევენ - რუსეთის საგარეო უწყების წარმომადგენელ მარია ზახაროვას მედიასთან გაკეთებული ეს განცხადებები თბილისში დიდი კრიტიკისა და ბრალდებების საგანი გახდა.

ოფიციალური თბილისი აცხადებს, რომ ეს არის რუსეთის ცნობილი დესტრუქციული პოლიტიკის გაგრძელება. საპარლამენტო ოპოზიციის წარმომადგენლების შეფასებით კი, ეს არის ცინიზმი და ხელისუფლების უპრინციპობისა და არათანმიმდევრული პოლიტიკის ბრალია, რომ კრემლი ქმნის ილუზიას ურთიერთობის გაუმჯობესებაზე იმ ფონზე, როდესაც ტატუნაშვილს კლავენ და ყოველდღიურად იტაცებენ საქართველოს მოქალაქეებს.

საგარეო საქმეთა მინისტრის მოადგილე დავით დონდუას განცხადებით, რუსეთი ცდილობს, ოკუპირებული ტერიტორიები დამოუკიდებელ ერთეულებად წარმოაჩინოს და ამგვარი რიტორიკა გრძელდება უკვე 10 წელია.

„აქ ჩვენი პოზიცია და საერთაშორისო საზოგადოების პოზიცია არის ძალიან მტკიცე და ის გამომდინარეობს საერთაშორისო სამართლიდან და ვერანაირი რიტორიკა ამ ფაქტს ვერ შეცვლის", - აღნიშნავს დონდუა.

პარლამენტის თავდაცვისა და უშიშროების კომიტეტის თავმჯდომარე ირაკლი სესიაშვილის თქმით, ზახაროვას განცხადება, რომ თითქოს საქართველო-რუსეთს შორის ურთიერთობა ნელ-ნელა გაუმჯობესდა და ამ პროცესს ვერც ტატუნაშვილის საქმე შეუშლის ხელს, სიმართლე არ არის.

 სოსო ცინცაძე აცხადებს, რომ რუსეთიდან გაკეთებულმა ამ განცხადებებმა ძალიან ბევრი კითხვა და ეჭვი გააჩინა ჩვენი ხელისუფლების მისამართით. მისი თქმით, რუსეთსა და საქართველოს შორის ურთიერთობები გაუმჯობესებული ქართველებისთვის არ არის, მაგრამ რუსეთი ამბობს, რომ კმაყოფილია. რადგან რუსეთი კმაყოფილია, როგორც ჩანს, მან იცის ის, რაც კმაყოფილების საბაბს აძლევს, რაც ჩვენ არ ვიცით და ეს აჩენს კითხვებს.
"ჩვენ ვერანაირ გაუმჯობესებას ვერ ვხედავთ - ვერც ტვირთების შემოწმებაზე მოხდა შეთანხმება, არც საოკუპაციო ხაზთან არ შეწყვეტილა გატაცებები, საქართველოს ინტერესებს რუსეთი არც ერთ საკითხზე არ ითვალისწინებს, ამ დროს კი რუსეთი ამბობს, რომ დაჭკვიანდნენ ქართველები. ეს კითხვებს ბადებს და ამ კითხვებზე პასუხი უნდა გაგვცენ", - აცხადებს ცინცაძე.

ხუხაშვილი: სომხეთი განწირულია იმისთვის, რომ რუსეთის პროტექტორატი იყოს (რეზონანსი) 
ავტ.: თიკო ოსმანოვა

ინტერვიუ გია ხუხაშვილთან 

გია ხუხაშვილი „რეზონანსთან“ ინტერვიუში „ქართულ ოცნებაში“  დაპირისპირებაზე, სომხეთში მიმდინარე პროცესებსა და აშშ-ს სახელმწიფო დეპარტამენტის ანგარიშზე საუბრობს. ხუხაშვილი ფიქრობს, რომ „ქართულ ოცნებაში“ რეალურად პრობლემა არ მოგვარებულა და ბიძინა ივანიშვილის გარეშე ვერც მოგვარდება, თუმცა, ექსპრემიერი პროცესებისგან დისტანცირებას ამჯობინებს - „არ მგონია, რომ ეს რეალური შერიგებაა, მაგრამ მძიმე ომს ცუდი მშვიდობა ჯობია, თუმცა არ ვიცი, კულისებში რა ხდებოდა“, - აცხადებს ხუხაშვილი. 
რესპონდენტი აშშ-ს სახელმწიფო დეპარტამენტის ანგარიშსაც აფასებს. მისი თქმით, საქართველოსთან მიმართებით ამერიკა მზადაა ბევრ რამეზე თვალი დახუჭოს და ჩვენს ქვეყანას შენარჩუნებული ჰქონდეს საგარეო კურსი, თუმცა, არის წითელი ხაზები, რომლებზეც პარტნიორი ქვეყანა ყოველთვის მიგვითითებს. ხუხაშვილის განცხადებით, ანგარიშში სწორედ ასეთ წითელ ხაზებზეა ყურადღება გამახვილებული და დასკვნა არ არის დრამატული, თუმცა მნიშვნელოვანია. 
გია ხუხაშვილი 28 აპრილს დაგეგმილ შუალედურ არჩევნებზეც საუბრობს. ამბობს, რომ ეს არჩევნები მასშტაბური სურათის დანახვის საშუალებას ვერ მოგვცემს, თუმცა, გამოჩნდება რა ურთიერთობა აქვს „ქართულ ოცნებასა“ და „ევროპულ საქართველოს“. 
ხუხაშვილი სომხეთის პოლიტიკასაც განიხილავს. მისი აზრით, სომხეთში სისტემურად ვერაფერი შეიცვლება და გეოპოლიტიკური რეალობიდან გამომდინარე, ის რუსეთის პროტექტორატობისთვისაა განწირული. 
100-მილიონიანი დაუსრულებელი გზა  - ლენტეხი-მესტიის გზის ერთი მონაკვეთი რამდენიმე თვეა, მიტოვებულია, ხალხი ეზოებში ფიცრების დახმარებით შედის (რეზონანსი) 

ავტ.: თამუნა მუკბანიანი
„რეზონანსის“ ცნობით, ლენტეხი-მესტია-უშგულის 100-კილომეტრიანი გზის რეაბილიტაციისთვის სახელმწიფოს 100 მლნ ლარი აქვს გამოყოფილი. მიუხედავად პროექტის აქტუალობისა და მასშტაბურობისა, ერთ-ერთ მონაკვეთზე, კერძოდ, ჩოლური-ლაშხეთის დამაკავშირებელ გზაზე, მშენებლობა რამდენიმე თვეა, შეჩერებულია. ადგილობრივები ამბობენ, რომ მიზეზი ტენდერში გამარჯვებული კომპანიის ქვეკონტრაქტორებს შორის მომხდარი გაუგებრობაა, რის გამოც ტურისტული სეზონისთვის გზა კვლავ დაუსრულებელი იქნება.

გარდა ვიზიტორებისა, გადაადგილება ადგილობრივებისაც უჭირთ, რადგან გზები სარეაბილიტაციო სამუშაოების გამო გადათხარეს და მიატოვეს. გზების დეპარტამენტში „ბიზნეს-რეზონანსს“ განუცხადეს, რომ მშენებლობა მეწყრული პროცესების გამო იყო შეჩერებული და განახლება უახლეს მომავალში იგეგმება.

ამ  ვერსიის არ სჯერათ ადგილობრივებს. მათი ინფორმაციით, ლენტეხი-ლაშხეთის მონაკვეთზე სახელმწიფოს მიერ გამოყოფილი 12 მილიონიდან 6 მილიონი მოხმარდა გზის მშენებლობას, დანარჩენი თანხა კი არავინ იცის, სად წავიდა. ისინი კომპანიის მხრიდან ადგილობრივი დასაქმებულების მიმართ დავალიანებაზეც აკეთებენ აქცენტს.

„ახალგაზრდა ფინანსისტთა და ბიზნესმენთა ასოციაციის“ ვიცე-პრეზიდენტი გიორგი კაპანაძე ამბობს, რომ არ ხდება ტენდერში მონაწილე კომპანიის საქმიანობის დეტალური შესწავლა და გმოკვლევა, რათა სახელმწიფო დაზღვეული იყოს მსგავსი რისკებისაგან.

„გზის მშენებლობის პროცესში ხარვეზები მრავლადაა. იმედია, ამას მიექცევა ყურადღება სამინისტროს ახალი ხელმძღვანელობის მხრიდან. ეს არის ერთ-ერთი ყველაზე მნიშვნელოვანი სტრუქტურა და სახელმწიფო უნდა აზღვევდეს რისკს. ტენდერს არაკეთილსინდისიერი კომპანიები არ უნდა იგებდნენ, რათა არ შეფერხდეს განვითარება და ქვეყანამ არ იზარალოს თანხობრივად“, - აცხადებს კაპანაძე. 

რესპონდნეტის განცხადებით, ლენტეხი-მესტია-უშგულის გზის მშენებლობა 2018 წელს უნდა დასრულებულიყო, თუმცა პროექტის ჩაბარება უკვე დაგვიანებულია და ამ საკითხით მთავრობა უნდა დაინტერესდეს. 
"ახალგაზრადა ადვოკატების" ხელმძღვანელი არჩილ კაიკაციშვილი საგზაო დეპარტამენტში არსებულ სისტემურ პრობლემებზე საუბრობს. მისი თქმით, როგორც ჩანს, გამოყოფილი თანხები, სავარაუდოდ, აორთქლებული და დაკარგულია, შესაბამისად, არსებობს კორუფციის ნიშნებიც. 
„შეიძლება ითქვას, რომ საქართველოს სხვადასხვა რეგიონში ინფრასტრუქტურული პროექტების შეჩერება კავშირშია მინისტრ ალავიძისა და საგზაო დეპარტამენტის უფროსის ბურუსით მოცულ თანამდებობიდან გაშვებასთან. საფუძვლიანი ეჭვი არსებობს, რომ მათი საქმიანობა არასამართლიან გარიგებებს უკავშირდება“, - განაცხადა კაიკაციშვილმა.
მევახშეების დროც დადგა - ეროვნულ ბანკში მათ რეგულაციაზე მუშაობენ (რეზონანსი) 

ავტ.: ნათია ლომიძე

გამოცემის ცნობით, კერძო მევახშეების მიმართ რეგულაციები შესაძლოა, გამკაცრდეს. ეროვნულ ბანკში ამ მიმართულებით ნაბიჯის გადასადგმელად ემზადებიან. პოზიციას, რომ ეს სექტორი უნდა დარეგულირდეს, ყველა ეთანხმება. სპეციალისტების აზრით, შესაძლოა, ამის შემდეგ სხვა შავი ბაზრის არსებობაც დადასტურდეს. სავარაუდოდ, მევახშეებს თანხის გაცემის პირობებს შეუზღუდავენ.

შეეხება თუ არა არარეგულირებად საფინანსო ბაზარს, კონკრეტულად კი კერძო გამსეხებლებს რეგულაცია, ჯერ ეროვნულ ბანკში ამ საკითხზე არ საუბრობენ. „რეზონანსი“  სებ-ის წარმომადგენელს დაუკავშირდა. უწყებაში პირადი საუბრისას ფაქტი არც დაუდასტურებიათ და არც უარყვიათ, თუმცა დეტალების დაკონკრეტებისგან თავი შეიკავეს. "ჯერ არ ვიცით, რამდენად მოხდება ამ ბაზრის რეგულაციის ჩარჩოში მოქცევა", - განაცხადეს სებ-ში.

კერძო გამსესხებლების ბაზრის შეზღუდვას აუცილებლად მიიჩნევენ სპეციალისტები, რომელთა თქმითაც გასხვისებულ უძრავ ქონებასა და ხალხის უსახლკაროდ დატოვებაში კერძო გამსესხებლების წილი ძალიან დიდია, უფრო მეტი, ვიდრე ბანკებისა და მიკროსაფინანსო ორგანიზაციებისა.
ლარის გამყარების პერიოდი დასრულდა (რეზონანსი) 

ავტ.: მარი ჩიტაია

გამოცემის ცნობით, მოულოდნელად გაუფასურებული ლარი თითქმის 2 კვირაა, მცოცავი ვარდნის ტენდენციას არ ცვლის. 12 აპრილიდან მოყოლებული, კურსი რამდენიმე პუნქტით დაეცა და 2,40-დან 2,46-მდე ავიდა. სპეციალისტები ვარაუდობენ, რომ ლარი თავისი მერყეობის შუალედს 2,50-ის ფარგლებში ამ კვირაშივე დაიჭერს და მდგომარეობა არც მომდევნო თვეებში შეიცვლება.

ანალიტიკოსები მიიჩნევენ, რომ თუკი ეკონომიკური სტრუქტურა არ შეიცვლება, ლარის გამყარებაზე საუბარი გადაჭარბებულია. 
საბანკო სფეროს ექსპერტი მიხეილ თოქმაზიშვილი ლარის თანდათანობით შესუსტებას პროგნოზირებს. მისი განცხადებით, ეროვნული ვალუტა კიდევ დიდი ხანი ვერ მიაღწევს ისეთ ნიშნულს, რომ ფიქსირებული კურსის დაჭერა შესაძლებელი გახდეს.

„ახლა გაზაფხულის პერიოდია და ძლიერდება ისეთი ფაქტორი, რაც ამყარებს კურსს, მაგრამ, ამასთან ერთად, ეკონომიკაში აქტივობა იზრდება და მოსალოდნელია იმპორტის მიმართულებითაც ცვლილებები, რაც ლარზე უსათუოდ მოახდენს გავლენას თანდათანობითი შესუსტების კუთხით. ეს პროცესი წლების განმავლობაში გრძელდება და ლარი ვერ მიაღწევს ისეთ ნიშნულს, რომ ფიქსირებული კურსის დაჭერა შესაძლებელი გახდეს. თვითონ სიტუაცია მერყევია როგორც საგარეო ბაზრებზე, ასევე საქართველოს ეკონომიკაში, რის გამოც სავალუტო რყევები ბუნებრივი გახდა.

ინფლაციაზე საუბარი ჯერ ადრეა, თუმცა გარკვეული პერიოდის შემდეგ, თუკი ლარის გაუფასურება გაგრძელდება, ეს ფასებზეც მოახდენს უარყოფით გავლენას. სიტუაცია იმდენად ბუნდოვანია, რომ გაურკვეველ მოლოდინს ქმნის გაცვლით კურსთან დაკავშირებითაც", - აცხადებს თოქმაზიშვილი.

აფხაზეთში გამრიცხველიანების დაწყება თითქმის გამორიცხულია  - სეპარატისტულ რეგიონში 1 მოსახლე 9 000 კვტ/სთ-ს მოიხმარს, როცა ქვეყნის დანარჩენ ტერიტორიაზე ეს მაჩვენებელი 3 000 კვტ/სთ-ია (რეზონანსი) 
ავტ.: მარი ჩიტაია

სტატიის თანახმად, აფხაზეთში გამრიცხველიანება კვლავ არ იწყება. ქართული მხარის მცდელობის მიუხედავად, სეპარატისტებს გამრიცხველიანება არ აწყობთ და ყველა ხერხით ცდილობენ ამ პროცესის გვერდის ავლას. ადგილობრივები "რეზონანსთან" ადასტურებენ, რომ აფხაზეთის მთელ ტერიტორიაზე მრიცხველების დამონტაჟებაზე არსად საუბარიც კი არ მიმდინარეობს. ამასობაში, აფხაზეთში დენის მოხმარება კატასტროფულად იზრდება. არსებული მონაცემით, ელექტროენერგიის მოხმარებამ 1 სულ მოსახლეზე 9 000 კვტ/სთ-ს გადააჭარბა, როცა დანარჩენ საქართველოში ეს მაჩვენებელი 3 000 კვტ/სთ-ს არ აღემატება.

როგორც "ენგურჰესის" დირექტორი ლევან მებონია ამბობს, აფხაზურ მხარესთან ამ საკითხზე მოლაპარაკებები ჰქონდათ, მაგრამ კონკრეტული ვადა მისთვისაც უცნობია.

ოკუპრებული ტერიტორიის მოსახლეობა აცხადებს, რომ გამრიცხველიანების პოლიტიკური ნება არ არსებობს და ეს ინიციატივა არ აწყობთ იმ ადამიანებს, რომლებიც დიდი ოდენობით ელექტრო ენერგიას მოიხმარენ. 
მოსახლეობის პოზიციას სპეციალისტებიც იზიარებენ. ექსპერტთა კლუბში აცხადებენ, რომ გამრიცხველიანებასთან დაკავშირებით ოკუპირებულ რეგიონში ბევრი წინააღმდეგობაა და ეს პროცესი დიდხანს მოუგვარებელი დარჩება, თუკი ქვეყნის ენერგეტიკული პოლიტიკა არ შეიცვლება.

ირაკლი ცქიტიშვილი ამბობს, რომ ჩვენი ელექტროენერგიის უდიდესი ნაწილი აფხაზეთში მაინინგის პროცესს ხმარდება.

სეპარატისტების მხრიდან ჭარბი ელექტროენერგიის მოხმარების მოსათოკად ერთადერთ გამოსავალს გამრიცხველიანებაში ხედავს ენერგეტიკოსი რევაზ არველაძეც. მისი თქმით, აფხაზეთში არის 3 ელექტროსადგური, თუმცა დე ფაქტო ხელისუფლება ამ კუთხით ხარჯის გაწევას არ აპირებს, რადგან დენი ისედაც უფასოდ მიეწოდება. 
ავიაკომპანიებს მგზავრთა მონაცემებს საქართველოში ჩამოფრენამდე მოსთხოვენ (რეზონანსი) 
ავტ.: ნინო ქეთელაური

გამოცემის ცნობით, 1-ლი ივნისიდან ავიაკომპანიები, რომლებიც საქართველოში რეისებს ასრულებენ, ვალდებული იქნებიან, საკუთარი მგზავრების მონაცემები ქართულ სპეცსამსახურებს წინასწარ მიაწოდონ. მთავრობის მიერ მიღებული დოკუმენტის თანახმად, აღნიშნული მიზნად ისახავს ტერორიზმის თავიდან აცილებას, მძიმე და განსაკუთრებით მძიმე დანაშაულების პრევენციას; ასევე, სასაზღვრო კონტროლის გაუმჯობესებასა და უკანონო მიგრაციასთან ბრძოლას.

უსაფრთხოების სპეციალისტები აცხადებენ, რომ ეს მსოფლიოში მიღებული პრაქტიკაა, რომელიც ტერორიზმის პრევენციის საშუალებას იძლევა. ამასთან, ექსპერტების ნაწილი აღნიშნავს, რომ ტერორიზმის საფრთხე ზოგადად მთელ მსოფლიოში იზრდება და კავკასიის მიმართულებით გააქტიურება ყოველთვის მოსალოდნელია.

მეორე ნაწილი კი მიიჩნევს, რომ აღნიშნული დოკუმენტის მიღება არ ნიშნავს ტერორიზმის საფრთხის გაზრდას. უბრალოდ, საქართველოს მთავრობამ ახლა მიიღო ის ზომები, რომლებიც მსოფლიოს ბევრ ქვეყანაში დიდი ხანია, მოქმედებს.
ახალი თაობა 

გიორგი კვირიკაშვილი – „ძალიან მახარებს, რომ ტურისტული სეზონი აჭარაში უკვე არის 12 თვის განმავლობაში“ (ახალი თაობა)

„ძალიან მახარებს, რომ ტურისტული სეზონი აჭარაში უკვე არის 12 თვის განმავლობაში და ეს იგრძნობა არა მხოლოდ დიდ სასტუმროებში, არამედ საოჯახო სასტუმროებში და უკვე მოსახლეობის ფართო ფენები გრძნობენ საკუთარ თავზე იმ შემოსავალს,რომელიც ტურიზმს მოაქვს “ – განაცხადა პრემიერ–მინისტრმა გიორგი კვირიკაშვილმა „ქართული ოცნების" ბათუმის საოლქო ორგანიზაციის კონფერენციაზე.

„ახალი თაობა“ მკითხველს პრემიერის გამოსვლის ტექსტს სრულად აცნობს. სიტყვით გამოსვლისას მთავრობის მეთაურმა იმ მიღწევებზე ისაუბრა, რომელიც პარტიას 2011 წლიდან დღემდე აქვს და გუნდის თითოეულ წევრს  აქტიურობისათვის მადლობა გადაუხადა. გიორგი კვირიკაშვილმა ასევე ხაზი გაუსვა 2012 წლიდან დღემდე განხორციელებულ თუ მიმდინარე პროექტებსა და სამომავლო გეგმებს.  
სალომე სამადაშვილი: აბაშიძე-კარასინის ფორმატი დროებით მაინც უნდა შეგვეჩერებინა - რუსეთისგან ამ პოზიციას ველოდი (ახალი თაობა) 

ავტ.: ნათია ხურცილავა 

ინტერვიუ სალომე სამადაშვილთან 

სალომე სამადაშვილი რუსულ-ქართულ ურთიერთობებზე საუბრობს და საქართველოს ხელისუფლების პოლიტიკას აკრიტიკებს. მისი განცხადებით, რუსეთმა კარგად გაიაზრა, რომ ტატუნაშვილის მკვლელობაზე მას პოლიტიკური ფასის გადახდა არ მოუწევდა, შესაბამისად, გასაკვირი არ არის, რომ საქართველოს პრემიერის განცხადებას ქვედა რგოლის ჩინოსანმა, რუსეთის საგარეო საქმეთა სამინისტროს პრეს-სპიკერმა მარია ზახაროვამ უპასუხა. სამადაშვილის განმარტებით, საქართველოს ხელისუფლებას არჩილ ტატუნაშვილის მკვლელობის გამო საერთაშორისო საზოგადოებისთვის უნდა მიემართა და რუსეთისთვის სანქციების გამკაცრება მოეთხოვა, პარალელურად კი დროებით უნდა შეჩერებულიყო აბაშიძე-კარასინის ფორმატი, თუმცა, მთავრობამ ეს ნაბიჯები არ გადადგა. 

სალომე სამადაშვილი: „მას შემდეგ, რაც საქართველოს პრემიერ-მინისტრმა სრულიად სამარცხვინო მიმართვა გაავრცელა, რომელზეც სწორედ ზახაროვამ უპასუხა, რუსეთის დაბალი რანგის ჩინოვნიკმა, სამწუხაროდ, ველოდი ამ განცხადებას. ზახაროვას ამ მიმართვის შემდეგ ჩვენ ვნახეთ, რომ ჩვენმა ხელისუფლებამ არანაირი ნაბიჯი არ გადადგა იმისთვის, რომ რუსეთს ეგრძნო, ნათელი გამხდარიყო მისთვის, რომ ტატუნაშვილის მკვლელობა პოლიტიკური ფასი დაუჯდებოდა. მეტიც, რუსეთთან ურთიერთობა ჩვეულებრივ რეჟიმში გააგრძელა, მათ შორის, აბაშიძე-კარასინის ფორმატი. ასევე, დღეს არავინ არ საუბრობს სანქციების დაწესებაზე.  რუსეთმა ძალიან კარგად გაიგო, რომ მას არანაირი პოლიტიკური ფასის გადახდა არ მოუწევს ტატუნაშვილის მკვლელობისთვის და არც ადამიანების გატაცებისთვის. ჩვენ თავიდანვე ვამბობდით, რომ გზავნილი უნდა ყოფილიყო მკაფიო“. 

სალომე სამადაშვილი პრემიერ-მინისტრის სამშვიდობო ინიციატივებსაც ეხმაურება. მისი თქმით, ოკუპირებულ ტერიტორიაზე მცხოვრებ პირებსა და დანარჩენ საქართველოს მოქალაქეებს შორის ურთიერთობის დამყარება კარგია, მაგრამ ყველაფერი ისე უნდა გაკეთდეს, რომ არ დაირღვეს კანონი ოკუპირებული ტერიტორიების შესახებ, სავაჭრო ურთიერთობებმა კი უკანონო საქმიანობის სახე არ მიიღოს ისე, როგორც ეს თავის დროზე ერგნეთის ბაზრობის შემთხვევაში ხდებოდა. 

სამადაშვილი მიიჩნევს, რომ ქვეყნის გამთლიანების რეცეპტი ეკონომიკის განვითარებაა, თუმცა, „ქართულმა ოცნებამ“ ისეთი მოცემულობა შექმნა, რომ არათუ ოკუპირებულ ტერიტორიაზე მცხოვრებ, არამედ საქართველო დანარჩენ მოქალაქეებსაც კი აღარ სურთ აქ ცხოვრება და  ქვეყნიდან გაქცევას ცდილობენ, რადგან ხედავენ, რომ ჩვენს ეკონომიკას პერსპექტივა არ გააჩნია. 
დავით ქაცარავა: რუსები უნდა გაღიზიანდნენ და იგრძნონ დისკომფორტი (ახალი თაობა) 

ავტ.: ნონა ცაბაძე 
ინტერვიუ  მოძრაობა - „ძალა ერთობაშიას“ ლიდერ დავით ქაცარავასთან 

დავით ქაცარავა აცხადებს, რომ რუსეთ-საქართველოს ურთიერთობა მონურია და გაუგებარია რას გულისხმობს ჩვენი ქვეყნის ხელისუფლების მიერ წარმოებული არგაღიზიანების პოლიტიკა. ქაცარავას განმარტებით, ოკუპირებული და საქართველოს ხელისუფლების კონტროლირებადი ტერიტორიებიდანაც კი იტაცებენ ჩვენს მოქალაქეებს და ამ ფონზე ურთიერთობის დათბობაზე საუბარი ცინიკურია. რესპონდენტი მიიჩნევს, რომ ოკუპირებული ტერიტორიების საპირწონედ ბორჯომის, მანდარინისა და მწვანილის ექსპორტის საკითხი არ უნდა განიხილებოდეს. მისი აზრით, ერთადერთი წარმატება, რაც ბოლო წლებში გვაქვს, რუსი ტურისტების რაოდენობის ზრდაა, თუმცა, ესეც არ უნდა ჩაითვალოს დიდ მიღწევად, რადგან „ტურისტულ ნაკადთან ერთად იმპორტირებული რუსული რბილი ძალა შემოდის“. 
დავით ქაცარავა მისი ორგანიზაციის ბოლო დროს ჩატარებულ აქციაზე საუბრობს, რომლის ფარგლებშიც, აქციის მონაწილეები რუსულ ნომრიან მანქანებს გადაადგილების საშუალებას რამდენიმე საათის განმავლობაში არ აძლევდნენ. ქაცარავა მიიჩნევს, რომ ეს არ არის პროვოკაცია და მსგავსი ქმედებები საქართველოს მოქალაქეების გატაცებაზე პასუხია: „კაპიტულანტურია, რომ თურმე, ჩვენ არ უნდა გავაღიზიანოთ რუსი! გაღიზიანდნენ, იგრძნონ დისკომფორტი, ამის შედეგად, ჩვენი გატაცებული მოქალაქე, შესაძლოა, უფრო მალე დავიბრუნოთ“, - აცხადებს ქაცარავა. 

ირაკლი აბუსერიძე: გავარკვიეთ მესი სჯობია თუ რონალდუ და „ოცნებაში“ დაპირისპირება დამთავრდა (ახალი თაობა) 

ავტ.: შორენა მარსაგიშვილი 

სტატიაში ნათქვამია, რომ საპარლამენტო უმრავლესობაში დროებით დაზავდნენ, სამშვიდობო შეთანხმება კი არჩილ თალაკვაძის კაბინეტში შედგა. თალაკვაძე გასულ კვირას დავით ჭიჭინაძეს მძიმე საუბრით ემუქრებოდა, თუმცა, უცნობია შედგა თუ არა მათ შორის მკაცრი საუბარი. 
საპარლამენტო უმრავლესობის ლიდერი აცხადებს, რომ ამ ეტაპზე ყველა პრობლემა აღმოიფხვრა და ქვეყნისთვის მნიშვნელოვან არც ერთ საკითხზე გუნდში დაპირისპირება არ არის. 
დაპირისპირება დახურულად გამოაცხადა დავით ჭიჭინაძემაც. 

„ახალი თაობა“ სტატიაში აღნიშნავს, რომ წინა კვირაში ფიზიკურ დაპირისპირებამდე მივიდნენ ირაკლი აბუსერიძე და დავით მათიკაშვილი, თუმცა აბუსერიძემ ჟურნალისტებს განუცხადა: „გავარკვიეთ, მესი სჯობია თუ რონალდუ და „ოცნებაში“ დაპირისპირება დამთავრდა“. 
„როგორც საქართველოში ცხოვრობენ აზერბაიჯანელები, ასევე უნდა იყვნენ აზერბაიჯანში მცხოვრები ქართველებიც“ - ნიკოლოზ მჟავანაძემ ალიევს წერილი მისწერა (ახალი თაობა) 
ავტ.: შორენა მარსაგიშვილი 

„უფლებადამცველთა გაერთიანების ხელმძღვანელი“ ნიკოლოზ მჟავანაძე აცხადებს, რომ საინგილოში მცხოვრები ქართველები უკიდურესად მძიმე პირობებში არიან, ქართული ეკლესია-მონასტრები კი ტუალეტებად და ბოსლებადაა ქცეული, თუმცა აზერბაიჯანის ხელისუფლება ამ საკითხს ყურადღებას არ აქცევს. მჟავანაძემ საინგილოში მცხოვრები ქართველების უფლებების დასაცავად საპროტესტო აქცია გუშინ, 23 აპრილს აზერბაიჯანის საელჩოსთან გამართა და ალიევის მთავრობას საკითხით დაინტერესებისაკენ მოუწოდა. მან საელჩოს წარმომადგენლებს აზერბაიჯანის პრეზიდენტის სახელზე დაწერილი წერილიც გადასცა. 
მჟავანაძე წერილში ხაზს უსვამს, რომ საინგილოში მცხოვრებ ქართველებს ქართული სახელებისა და გვარების ოფიციალურ დოკუმენტებში რეგისტრაციის საშუალება არ ეძლევათ, ასევე არ ფუნქციონირებს ქართული სკოლები, რაც განათლების მიღების პრობლემას ქმნის. 
ილჰამ ალიევისთვის გაგზავნილ წერილში ნიკოლოზ მჟავანაძე ხაზს უსვამს, რომ მეგობრობა ორმხრივი უნდა იყოს და აზერბაიჯანში მცხოვრებ ქართველებს ადგილობრივმა ხელისუფლებამ ისეთი პირობები უნდა შეუქმნას, როგორიც საქართველოში მცხოვრებ აზერბაიჯანელებს აქვთ. 
ზაზა სარალიძე: თუ დამიმტკიცებენ, რომ ჩემი შვილი მირზა სუბელიანის შვილს „აჩმორებდა“, საჯაროდ ბოდიშს მოვიხდი (ახალი თაობა) 
ავტ.: შორენა მარსაგიშვილი 

ინტერვიუ ზაზა სარალიძესთან 

ხორავას ქუჩაზე მომხდარი ინციდენტის შედეგად გარდაცვლილი დავით სარალიძის მამა პროკურატურას ცრუ ინფორმაციის გავრცელებაში ადანაშაულებს. მისი განცხადებით, ბოლო დროს, ბორის კაკუბავა და პროკურატურა საზოგადოებაში ავრცელებენ ჭორს, თითქოს დავით სარალიძე მირზა სუბელიანის შვილს „აჩმორებდა“. ზაზა სარალიძე ამბობს, რომ თუკი ეს ყველაფერი დადასტურდება, იგი მზადაა მირზა სუბელიანს ბოდიში მოუხადოს. 
ზაზა სარალიძე „ახალ თაობასთან“ ინტერვიუში დღეს დაგეგმილ აქციაზეც საუბრობს, რომელიც თბილისის საქალაქო სასამართლოს ეზოში გაიმართება. სარალიძის განცხადებით აქცია სახელწოდებით - „ნუ მომკლავ - აღასრულე სამართალი“ დავით სარალიძის მეგობრების ინიციატივით იმართება და ისინი გამოძიებისგან ობიექტურობას ითხოვენ. ზაზა სარალიძის თქმით, მოზარდები მისი შვილის მკვლელობის გამო შურისძიებასაც ფიქრობენ, ამიტომაც, სახელმწიფომ ყველა ღონე უნდა იხმაროს დამნაშავეების დასასჯელად, რათა პროცესებმა კიდევ უფრო ცუდი შედეგი არ გამოიწვიოს. 

